
194 hitz

Larrepetit 

Leire Bilbao 

Azukre gehiegi 

Dena gozatzeko gaur eguneko joera honek akabatu egingo gaitu», pentsatu du Maribelek, higiezinen agentziako langilea hitz egiten entzun orduko. Diabetesaren eguna da azaroaren hamalau hau. Hala ere, beste azukre kontu batzuengatik ari da andrea. 

Maribelek bulegoak garbitzen ditu. Iluntzeetan joaten da lanera, bulegoa itxi eta gero. Azkenaldian, ostera, desorduetan ere lanean aurkitzen du Iñaki. Eta Maribel, ikusezina balitz bezala hasten da bere zereginetan, zoruak garbitzen, apalei hautsa kentzen. Arratsalde on justu bat eskaintzen diote elkarri. Egin behar duena egiteko ordaintzen diote, ez hitz egiteko. 

Bikote gazte batekin ari da berbetan Iñaki, etxeren bat saldu nahian. Sutsu antzematen du, kalkulagailua eskuan bateko eta besteko azalpenak ematen. Dena irribarre, dena borondate. Bikote gaztearen aita plantak eginez. 

Bezeroak bulegotik irten direnean, ordea, burumakur ikusi du berriz. Gauzak ez dihoazkiola lehen bezain ondo sumatzen du garbitzaileak. Agian, bulegoa itxi egingo dute, eta Maribel bera ere lan bat gutxiagorekin geratuko da. Diru sarrera gutxiago, beraz, igo zaion hipotekaren kuota ordaintzeko. 

Kontu horiek guztiak buruan, Iñakirengana hurreratu da garbitzailea. Honen mahai gaineko zestatxotik gozoki bi hartu, eta bat eskaini dio Iñakiri. 

«Ez zait komeni. Diabetikoa naiz», erantzun dio Iñakik, Maribelek berea ahoratu bitartean. 

